
Alþingi ályktar að kjósa nefnd 5 sérfróðra manna til þess að rannsaka þátt
milliliða í framleiðslukostnaði þjóðarinnar, þannig að úr því fáist skorið, hvort
hann sé óhóflega mikill, og skal samanburður gerður á milliliðakostnaði hér og í
nálægum löndum. Jafnframt verði athugað, hvort og þá hvernig auðið sé að lækka
milliliðakostnað. Skalleitazt við að hraða þessari rannsókn svo, að álitsgerð liggi
fyrir, er næsta reglulegt Alþingi kemur saman.

Greinargerð.
Það er viðurkennd staðreynd, að höfuðatvinnuvegir íslendinga eigi nú við

verulega erfiðleika að etja. Framleiðslukostnaður hefur hækkað svo, að jafnvel
stórvirkustu atvinnutæki landsmanna eru rekin með verulegum halla. Er efnahags-
öryggi þjóðarinnar stefnt með þessu í mikla hættu.

Meginástæða þess, að svo er komið, er sú, að of miklar kröfur hafa verið
gerðar á hendur framleiðslunni. Þjóðin hefur fallið fyrir þeirri freistingu að eyða
meiru en hún aflar, miða lífskjör sin við meiri arð en atvinnutæki hennar gefa.

því er einnig mjög haldið fram, að hin bága afkoma útflutningsframleiðsl-
unnar spretti af óhóflegum gróða ýmiss konar milliliða, þarfra og óþarfra, þessir
milliliðir valdi framleiðslunni stórkostlegum auknum útgjöldum og mergsjúgí hana
á ýmsa lund. Nauðsynlegt er að fá úr því skorið, hvort þessu sé þannig varið.
Þjóðin má einskis láta ófreistað til þess, að bjargræðisvegir hennar séu reknir á
heilbrigðum og traustum grundvelli. Ef það sannast, að óþarfir milliliðir raki saman
fé á kostnað framleiðslunnar, verður hiklaust að koma í veg fyrir slíka fjárplógs-
starfsemi.

Með tillögu þessari er lagt til, að sérfróðum mönnum verði falið að rannsaka
þátt milliliða í framleiðslukostnaði þjóðarinnar til lands og sjávar, þannig að úr
því fáist skorið, hvort hann sé óhóflega mikill eða hlutfallslega hærri en í nálæg-
um löndum. Er ætlazt til, að nefndin afli sér fyllstu gagna um hliðstæðan milli-
liðakostnað t. d. á Norðurlöndum, Þýzkalandi og Bretlandi og geri sem nákvæm-
astan samanburð á honum þar og hér. Yrði sá samanburður birtur í álitsgerð
nefndarinnar.

Sjálfsagt er, að þeir, sem rannsóknina framkvæma, leiti samvinnu við samtök
framleiðenda, sem gerst þekkja, hvar skórinn kreppir að i þessum efnum, og einnig
eiga ríkra hagsmuna að gæta í því, að framleiðslutækin séu rekin á sem hagkvæm-
astan og skynsamlegastari hátt. Eðlilegt er einnig, að fulltrúar frá launþegum geti
komið fram sjónarmiðum sínum í sambandi við rannsóknina. Gæti það átt nokk-
urn þátt í því að eyða þeirri tortryggni, sem mjög verður vart milli atvinnurekenda
og launafólks til mikillar óþurftar fyrir báða aðila og efnahagslíf þjóðarinnar i
heild.

Að lokinni þessari rannsókn verði athugað, hvort ekki sé unnt að lækka milli-
Ji~akostnað og létta framleiðslunni róðurinn.

Mjög nauðsynlegt er, að þessari rannsókn verði hraðað eftir föngum. Leggja
tillögumenn því til, að henni verði í síðasta lagi lokið fyrir næsta reglulegt Alþingi.
Gæti þá legið fyrir álitsgerð um niðurstöður rannsóknarinnar.

Það er skoðun flutningsmanna, að hér sé um mjög þýðingarmikið mál að ræða.
Þjóðin verður að vita sem gerst um einstök atriði efnahagsmála sinna. Það er
vítavert ábyrgðarleysi að fjölyrða um það ár eftir ár, að milliliðakostnaðurinn eigi
r íkan þátt í hallarekstri framleiðslunnar, en láta svo undir höfuð leggjast að fram-
kvæma rannsókn, sem leiði sannleikann í ljós og leggi grundvöll að umbótum i
þessu efni.

Flutningsmenn vænta því þess, að góð samvinna geti tekizt um samþykkt til-
lögu þessarar og að upp af þeirri rannsókn, sem hún gerir ráð fyrir, megi spretta
aukin þekking á aðstöðu framleiðslunnar og möguleikunum til þess að bæta hana.


